“Башмагым” кабат сәхнәдә
Таҗи Гыйззәтнең тууына 115 ел тулган көннәрдә театрларыбыз аның “Башмагым” музыкаль комедиясен кабат сәхнәгә чыгардылар. Татар театры сәнгатендә беренче музыкаль комедия буларак, ул сугыш чоры елларыннан ук Казанда гына түгел, илебезнең барлык зур шәһәрләрендә куелган һәм бик яратып кабул ителгән. Бүгенге көн тамашачысы өчен дә “Башмагым” кабатланмас сәхнә әсәрләренең берсе булып тора. Опера театры артистлары катнашында куелганы комедиянең музыкаль аһәңен тирәнрәк тоярга, аны опереттага якын әсәр буларак кабул итәргә мөмкинлек бирде, ә Г.Кариев исемендәге Казан татар дәүләт яшь тамашачы театры (режиссёры – Ренат Әюпов) артистлары исә комедиядә чагылыш тапкан тормышны төрледән-төрле көлке тудыру чаралары аша тагын да кызыклырак һәм җанлырак итеп сурәтли алдылар.
Драматургның улы Казбек Гыйззәтов әйтүенчә, бу комедия сугыш елларында язылган. Таҗи Гыйззәтнең якын дусты композитор Җәүдәт Фәйзи аңа халык кулында йөргән “Башмагым” әсәренә либретто язарга тәкъдим итә, ә үзе музыка иҗат итәргә теләвен белдерә. Авыр сугыш елларында халыкның күңелен күтәрергә, вакытлыча булса да, кайгы-хәсрәтләрен онытып торырга ярдәм итәргә тиеш була бу әсәр. Әнә шул максатларны күздә тотып язылган уртак иҗат җимеше – “Башмагым” музыкаль комедиясе, чыннан да, тамашачының яраткан спектакленә әйләнгән. Безнең халыкның табигате шундыйдыр инде: сугыш чорында да ул сукранып, зарланып йөрмәгән. Көндезләрен ут өертеп эшләгән, ә кичләрен, бик арыган булуына карамастан, тамаша залына килеп, спектакльләр караган, күңелендәге рухи бушлыкны тутырган: вакыты белән елап та алган, күңеле булганчы көлә дә белгән. 
Ул вакытларда “Башмагым” халыкка хезмәт иткән иң уңышлы әсәрләрнең берсе булса, бүген дә бу комедия үзенең кыйммәтен җуймаган. Режиссёр Р. Әюпов куйган спектакль моның нәкъ шулай булуын тагын бер кат раслады. Тамашачы (алар арасында Казбек ага Гыйззәтов, Г. Камал театры артистлары, театр белгечләре дә бар иде) “Башмагым”ны бик җылы кабул итте, аның үзенчәлекле куелышын да, артистларның уенын да яхшы бәяләде. 

Бу спектакльне элегрәк караган тамашачылар бу юлы аның икенче төрлерәк башлануын күрделәр. Берсе – ун, икенчесе унике күренешле ике акттан торган комедиянең беренче күренешендә хор бик матур җыр башкара һәм шул вакытта, тигез ритмга барабаннар кагып, дәртле итеп җырлый-җырлый өч егет керә. Болар – Төркиядән килгән цирк артистлары. Араларында төп геройларның берсе – Галимҗан да бар. Җиһан әби Сәрвәргә аның, ятим калгач, Төркиягә асрамага биреп җибәрелүен һәм шунда тәрбияләнүен хәбәр итә. Комедиянең беренче версиясендә, белгәнебезчә, Галимҗан укытучы булырга әзерләнүче егет итеп бирелә. Әлбәттә, кайберәүләр классик әсәргә үзгәрешләр кертүне бик өнәп бетермиләр. Моның өчен аларны гаепләп тә булмый, чөнки бу әсәрләрне укып тәрбияләнгән өлкән буын кешеләре, гадәттә, үткәннәрне сагынып яшиләр. Әз генә үзгәреш тә аларның күңелләрен җәрәхәтли, һәм моны иң изге хисләренә, үткән гомернең матур хатирәләренә саксыз кагылу сыман кабул итәләр. Тик диалектика законы кырыс. Заманалар үзгәргән саен, тормышта бер нәрсә дә элеккечә калмый: дөньяга караш та, фикерләр һәм мөнәсәбәтләр дә үзгәреш кичерә. Бу сәнгатькә дә кагыла. Димәк, заманга яраклаша белү, аның белән янәшә атлау бик тә мөһим. “Башмагым”а килгәндә, режиссёр Ренат Әюпов әсәргә иҗади якын килеп, аны тагын да баеткан, эчтәлеген тулыландырып, тирәнрәк мәгънәле иткән. Тамашачы исә моны хуплады гына. 
Шулай да кайбер нәрсәләргә ачыклык кертик. Ни өчен комедиягә цирк тамашасы килеп керә, Галимҗаннан цирк артисты ясау режиссёрга нигә кирәк булды икән? Бу урынлымы? Сорауга җавап бирү өчен, тарихка әйләнеп карыйк. Революциягә кадәрге чорда Рәсәйдә яшәүче татарлар Төркия белән шактый тыгыз бәйләнештә торганнар. Күп кенә бай катлау кешеләренең мәдрәсә бетергәч, Төркиягә китеп, белем алулары билгеле. Казан татарлары өчен Төркия мәгърифәт учагы саналган һәм бу мөселман иленә йөз тоту гадәти күренеш булып торган. Галимҗанга килгәндә, ул артист булып эшләсә дә, укытучы булса да, Кәрим бай барыбер аңа кызын бирергә атлыгып тормас иде. Комедиянең бу ягына үзгәреш кертеп, режиссёр әсәрнең конфликтын тагын да көчәйтеп, аңа яңа фәлсәфи төсмерләр өсти, вакыйгаларны тагын да төрлеләндереп кенә җибәрә. Мәсәлән, яшәеш үзе гөрләп торган бер театр-тамаша түгелмени? Кәрим бай һәм аның кебек бик күпләрнең тормышлары үз якыннары, тирә-яктагылар белән уйнауга корылмаганмыни? Өч егетнең – цирк артистларының – барабаннар кагып, җырлап чыгулары ук ниндидер шау-шулы күңел ачуга бай вакыйгалар буласына ишарә итә сыман. Комедиянең болай башлануын Мәкәрҗә ярминкәсенең бер чагылышы итеп тә карап була.

 Икенче күренештә Кәрим байның Мәкәрҗә ярминкәсенә килүе, “фамилиясез дә” бөтен ярминкә халкына “билгеле” булган Матильда Августовна белән очрашуы күрсәтелә. Үз әсәрендә Т. Гыйззәт моны аерым күренешләр аша сурәтләмәгән, ә Кәрим байдан Мәкәрҗә истәлекләре итеп кенә сөйләткән. Ренат Әюповның бу вакыйганы аерым күренеш итеп кертеп җибәрүе юкка түгел, чөнки үз чорында бу ярминкә татар сәүдәгәрләре тормышында бик тә әһәмиятле урын алып торган. Ул товар әйләнешен, сату-алу эшләрен көйләү, табыш алу урыны булып кына калмаган, ә байлар анда айлар буена театр-цирк тамашалары карап, һәм, әлбәттә, җилбәзәк марҗалар белән кәеф-сафа корып, күңел ачып, акча туздырып та яшәгәннәр. Мәкәрҗә ярминкәсе һәр елны оештырылып, бай сәүдәгәрләр аны олы бәйрәм сыман көтеп ала торган булганнар. Татар байларының хатыннары да Мәкәрҗә аенда аш үткәреп, күңел ачып калырга тырышканнар, ә инде имче-томчы, асламчы карчыклар өчен бу ярминкә урак өсте сыманрак нәрсәгә әйләнгән. Алар бай хатыннары өчен “дару” ясап, Мәкәрҗәгә сәүдәгә барырга җыенган байлардан шактый гына хәер-сәдака каерып, үз хәлләрен яхшыртырга тырышканнар. Бу комедиянең үзәк вакыйгалары да шушы ярминкә белән бәйле. Ул чорда татар байларының байтагын “чишендергән” Мәкәрҗә марҗалары. Шундыйларның берсе – Матильда белән “мәхәббәт” маҗаралары кичергән Кәрим бай да бу афәттән котылып кала алмый. Һәр килгәнендә шактый суммадагы байлыгыннан колак кага ул. Бер мәртәбә авызы пешкәч, өреп кабасы да бит, юк, икенче юлы тагын кабатлана шул хәлләр: Себер бае Зыя Гафуровка кайтарасы илле сигез меңлек вексельләрен урлата Кәрим бай. Бурычын каплау бәрабәренә ул кызы Сәрвәрне карт сәүдәгәргә кияүгә бирергә риза була. Шул рәвешле әсәрнең конфликты туа. Кәрим бай белән кызы арасында каршылык килеп чыга. Озак та үтми, Зыя бай тарафыннан Сәрвәргә бүләк ителгән 500 сумлык башмакларның югалуы бу каршылыкны тирәнәйтә генә төшә. Аларның үзенә ни рәвешле бүләк ителүен белгәч, Сәрвәр атасына тагын да ныграк ачулана. Башмакларның югалуы исә Кәрим байны Зыя Гафуровка бәйле итә. Шулай итеп, бу каршылыклар тирәсендә куерган вакыйгаларның килеп чыгуы турыдан-туры Мәкәрҗә ярминкәсенә барып тоташа. Дөрес, бу комедиядә сурәтләнгәннәр барлык байларга да кагылган дип әйтеп булмый. Табышларының шактый өлешен милләт файдасына тоткан аек акыллы байларыбыз да җитәрлек булган безнең. Шуның киресен эшләп йөргән Кәрим бай һәм аның кебекләрдән драматург бик оста көлгән. Режиссёр моны игътибар үзәгеннән төшереп калдырмаган икән, бу аның Кәрим байдан кимен куймаган хәзеге байларыбызга: “Акчаңны юк-барга әрәм-шәрәм иткәнче, игелекле эшләргә тот,” – дип әйтергә теләведер, мөгаен. 

Бу режиссёр, минемчә, бик бәхетле, чөнки аның артистлары да үзе шикелле иҗади булулары белән аерылып торалар: һәр рольнең үзенчәлеген тоеп, аны яратып башкаралар. 
 Асламчы Җиһан образы – комедиянең үзәген тәшкил итүче образларның берсе. Гомумән, татар әдәбиятында имче-томчы, яучы карчыклар турында күп төрле фикерләр табарга була. Аларның төп максатлары үз тормышларын матди яктан көйләү булса да, моңа ирешү юллары, холык-фигыльләре төрле-төрле. “Галиябануда”гы Бәдыйга абыстай үзеннән дә бигрәк, яшьләрне бәхетле итәргә теләүче йомшак күңелле кеше булып хәтердә калса, “Сүнгән йолдызлар”дагы Фәрхи карчык акча өчен денен-иманын сатучы, кеше гомерен чүпкә дә санамаучы кансыз-бәгырьсез бер бәндә буларак күз алдында тора. “Башмагым”дагы Җиһан үзенә бертөрле итеп бирелгән. Бу сөйкемле образны Лилия Низамиева башкаруында карарга туры килде. Аның Җиһаны теләсә нинди авыр хәлдән чыга ала торган елгыр, төпле акыллы, ягымлы, яшьләрне ярдәменнән ташламый, әмма шул ук вакытта үзе турында да онытмый торган кеше итеп сурәтләнә. Лилиянең мөлаемлыгы, үзенә генә хас шаян табигатьле булуы да образны истә калдырырлык итә. Ул бар җиргә дә җитешә: яшьләргә дә булыша, бай хатыннарына им-том суы әзерләп ярдәм дә күрсәтә. Әлбәттә, аның эше тыгыз, шуңа күрә кирәкле кешесе белән трамвайда очрашуы да гаҗәпләндерми. Аның каравы көлке тудыру чарасы буларак, бу күренеш бик тә уңышлы килеп чыккан. Трамвайдагы ике хатынның чайкала-чайкала сөйләшеп барулары да, вакыт-вакыт алга сөрлегеп китүләре дә – барысы да тормыштагыча, барысы да табигый, артисткаларның пластикасы соклану уята һәм ышандыра. Гомумән, Лилия Низамиева бу образны зур осталык белән ача алды. Камал театрыннан килгән атаклы артисткаларның: “Шәп уйный!” – дип аның уенына бәя бирүләре шул турыда сөйли дә инде.
Комедияне тагын да кызыклырак итә торган күренешләргә һәм аерым детальләргә килгәндә, аларның һәрберсе бик тә урынлы кулланылган булуын күрәсең. Мәсәлән, Зыя Гафуровның шәхси самолётында очуы, акча тулы чемоданын чылбыр белән кулына бәйләп куюы бүгенге көн эшкуарларын хәтерләтә. Сәрвәрне өйдән чыгармыйча саклау өчен, капкага ат башы хәтле йозак элеп кую, ә капка-койма урынында декорациянең бер өлеше булган арканны (ул бер үк вакытта цирк тамашасы өчен дә файдаланыла) куллану тамашачыда елмаю уята. Ул бу юморның мәгънәсен аңлый, ягъни Җиһан карчык өчен үтеп чыга алмаслык бер генә киртә дә юк, мәхәббәте өчен теләсә нәрсәгә әзер булган Сәрвәрне дә инде мондый йозаклар белән генә туктата алмыйсың. 
Күргәнебезчә, комедия һәр яклап та, шул исәптән музыкаль бизәлеше ягыннан да, бик яхшы уйланылган. Монда һәр герой да җырлый, һәрберсенең музыкаль таланты күзгә ташлана. Режиссёр да, артистлар да үзләренең күп нәрсәгә сәләтле булуларын расладылар. “Башмагым” тамашачыны ялыктырмый торган искиткеч матур музыкаль комедия буларак, күп еллар дәвамында театр репертуарын бизәп торыр, дип ышанасы килә. Иншалла, шулай булсын!
